
Iò  sugnu  “Menza Pinna”, du nannu lu nutaru,

e  leggiu puru st’annu stu tistamentu raru.

Torna frivaru  misi d’allegria

e tornu puru io cu sta bella cumpagnia;

 io sugnu lu nannu di stu carnalivari

e puru a chiddi morti sta facci fa  scialari.

Pari fui aeri ca trasiu lu ddumila

e  avi ggià nov’anni ca tinemu sta cannila;

a mia lu sapiti ormai è senza cira

e un voli fari lustru mancu quannu è sira.

Talia chi spittaculu stasira ‘ntà sta chiazza

cu tutta sta gran  genti ca pi mmia nesci pazza;

ni sugnu assai cuntentu  ma stati tutti attenti

ca vi dicu quattru cosi e chiuru li battenti.

Mentri furriava pa chiazza e pi li strati

vinni tanta genti a darimi vasati;

talia, pinzaiu, quantu sugnu benvolutu,

ma subitu capiu ca vulevinu lu votu.

Lu votu, amici beddi,un s’accatta chi vasati,

ma facennu pu paisi i cosi assistimati!

Pi veru  tanti amici ggià mi vinnuru a truvari

picchì  a mmia sinnicu sta vota vonnu fari;

ma io vi lu ggiuru unn’haiu sta valia

perciò faciti strata ca iò mi fazzu a mia.

Aeri pi pavari a bulletta da mmunnizza

vu ggiuru mi ‘mpignaiu puru la sasizza;

 speriamu ca cu l’acqua un fannu sti pinzati,

 se no mi lavu a facci facennu pisciazzati!

Ni fannu ora lu scuntu pi li machini accattari

a nuatri ca unn’avemu mancu sordi pi manciari;

marciannu ri stu passu e cu stu gran lustru i luna

u sapiti chi manciamu?...manigghi e cupirtuna.

Avemu puru a tessira pa  spisa iri a fari,

sulu ca assai prestu finiscinu i rinari;

megghiu fici a nanna ca vulennu dari aiutu

 si misi na putia facennumi curnutu!

Avemu finalmenti u teatru o belvederi

e tanti su li genti ca lu vannu a visitari;

pi la so biddizza Kalòs lu chiamaru

e gghè un bellu  postu pi veru assai raru.

C’è lu ristoru e lu divirtimentu

e tanti belli cosi ca ti lassinu cuntentu;

ormai ci vannu tutti, granni e picciutteddi

pi stari in’allegria  o pi taliari  i stiddi. 

Si fa un gran parrari  quannu aumentinu li prezzi

ma a Termini u sapiti c’ aumintaru  li divorzi;

mariti cu muggheri unn’hannu cchiù risettu,

facennu sempri sciarri,  pi strata e ‘ntà lu lettu!

Si la pasta è scotta si và ‘nta l’avvocatu,

si la gonna è curta, burdellu assicuratu;

si fannu puru sciarri senza rimissioni

pi viriri un programma ‘ntà la televisioni!

S’aviti la ‘ntinzioni di fari sti minchiati

sintiti a un vecchiu fissa. – Nun vi maritati!

Ci su tanti muggheri ca pi fari i picciuttedi

vannu a la palestra satannu comu ariddi;

ci iu puru a nanna ma ddopu ddu calati

ci sciddicaru ‘nterra i minni allaccaruti.

Sappi ca a la villa ci vannu picciutteddi

pi ghiri a ‘ncuitari a quattru vicchiareddi;

certu ci nni voli sali ‘ntà cucuzza

pi farici capiri ca chista unnè scattrizza.

Un li giustificamu dicennu: “ su carusi”

picchì sti porcherii li fannu li vastasi!

Aeri mi parraru du paisi di Lumera,

un postu ca vi ggiuru un sapeva mancu unn’era;

mi dissiru: è un paisi ca sta ‘ntelevisioni,

ci fannu “Agrodolce” na bella trasmissioni.

Vosi visitari allura stu paisi,

e ci vitti travagghiari puru e tirminisi;

ni sugnu assai cuntentu e certu nun mi sbagghiu

dicennu:  u postu e bellu si duna lu travagghiu.

Lassamu ora perdiri sti chiacchiri ammiscati

e parramu di  ricchizzi ca pi lassitu aspittati.

Lassu sta me nanna pi farisilla zzita

a quacchi beddu nobili di stu Circulu Margherita,

mentri all’operai ca su di l’autru latu

ci lassu a me viscica pi falla pi stufatu.

A tutti chiddi ricchi ca persiru n’tà borsa

ci lassu ormai asciutta un pezzu di sasizza

mentri e puvureddi ca su senza dinari

un nnummiru du lottu, spirannu di pigghiari.

A chiddi da Pro Locu ca sempri su agitati

ci lassu a camomilla pi stari cchiù cueti;

e vistu ca oramai attruvaru u prisirenti

ci fazzu l’auguri pi ghiri sempri avanti.

St’annu pi sprazziari mi misi a fari u granni

 e lassu di la nanna  tri para di mutanni;

 i lassu a tutti i fimmini ca su senza risettu

e  ammuccinu li masculi  puru sutta o lettu.

Haiu quattru renti ormai ‘nfrariciuti

e i lassu du comuni a tutti li ‘mpiati

mentri a tutti chiddi ca travagghinu o spitali

ci lassu menzu lordu lu vecchiu me rinali. 

A tutti i sunatura di la banda musicali 

ci lassu senza sola un paru di stivali,

mentri a tutti chiddi di cavaddi appassionati

ci lassu li  me zzotti di pila agghiummuliati

Tanti autri cosi vulissi iò lassari

ma puru pi sta nanna mi tocca di pinzari;

a idda ca io sempri bbeni cià vulutu

ci lassu u me marruggiu ormai ‘nsuvarutu.

Ora vi salutu o beddi niputeddi

e vi fazzu l’auguri pi tanti cosi beddi;

circati di pigghiari la vita comu veni

ca tantu a nenti servi campari cu li peni.

Finisciu la scrittura di st’attu nutarili

e mi nni vaiu grirannu…….Viva Carnalivari! 

